
Pashyatu Vimale PakshiganAn

పశ్యతు విమలే పక్షిగణాన్

పశ్యతు విమలే పక్షిగణాన్ మృదులసుశోభనపక్షధరాన్ ।
చాతకసారసకాకకపోతమయూరగణా ఇహ నన్దన్తి   ॥ ౧॥
గాయతి కోకిలకో రుచిరం నృత్యతి బర్హిణః  ।
సకుతూహలమిహ పశ్యతి సర్వం కా కా కుర్వన్ వాయసః ॥౨॥
హరి ఓం! కథయతి కాదమ్బో ఙూం ఙూం విలపతి దాత్యూహః ।
టుం టుం శబ్దం  కృత్వా గచ్ఛతి దార్వాఘాటో రుచిరాఙ్గః  ॥ ౩॥
గచ్ఛతి కుహరం కఞ్జనః  పృచ్ఛతి కుశలం ఖఞ్జనః  ।
కమ్పితశీర్షశరారిర్గచ్ఛతి   క్వా క్వా కుర్వన్ కాసారమ్ ॥ ౪॥
ధ్యానం కురుతే బకరాజో మౌనం భజతే శుకరాజః ।
గగనం ప్రతి  గతివేగం కుర్వన్ డయతే గరుడః ఖగరాజః ॥ ౫॥
సరసి సరతి ఖలు సారసో మనసి వసతి కిల సారఙ్గీ ।
ఉషసి విహాయసి సఖిజనసహితా వివిధవిహఙ్గా విహరన్తి ॥౬॥
కేచన మధురం విలపన్తి హ్యన్యే నితరాం విలసన్తి ।
కలపిలకలకలబహువిధనినదైః  తోషితమిత్థం  మమ చిత్తమ్ ॥ ౭॥

- రణజిత వర్మా

